
MINUTI

Il-Minuti tal-Laqgħa Nru. 31 li saret fil-21 ta’ Novembru 2018, ġew konfermati.

AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY (KONT.)

IĊ-CHAIRPERSON (Onor. Beppe Fenech Adami): Fuq talba tan-naħa tal-Gvern illum hawn imsejjaħ biex ikompli jixhed quddiem dan il-Kumitat is-Sur Raymond Vella li nifhem li qiegħed barra u għaldaqstant nitolbuh jidħol fil-kamra. 

Is-Sur Raymond Vella daħal fil-Kamra tal-Kumitat akkumpanjat mill-konsulent legali tiegħu, Dr. Siegfried Borg Cole.

IĊ-CHAIRPERSON:  Sur Vella, il-ġimgħa l-oħra inti ngħatajt il-ġurament – li bih inti obbligat li tgħid il-verità u l-verità kollha – u llum se tkompli tixhed bl-istess ġurament fejn se jkomplu jsirulek xi mistoqsijiet mill-Membri ta’ dan il-Kumitat. Inti tinsab assistit mill-avukat tal-fiduċja tiegħek, però l-mistoqsijiet isiru lilek u inti mitlub tweġibhom. Naturalment, jekk ikun hemm xi punti, jew ta’ natura legali, jew fejn ikun hemm bżonn li jiġi kkonsultat l-avukat tiegħek, imbagħad bil-permess ta’ dan il-Kumitat tkun tista’ tikkonsulta miegħu.

Sur Vella, il-ġimgħa l-oħra kont intrabatt biex tgħaddilna xi kopji ta’ kuntratti. Fil-fatt sal-lum jiena nfurmat li dawn il-kuntratti għadhom ma waslux għand dan il-Kumitat, u allura qed nistaqsi jekk għandekx dawn il-kopji miegħek hawnhekk.

IS-SUR RAYMOND VELLA: Iva, imma qabel xtaqt nikkjarifika xi żewġ punti li saru l-ġimgħa l-oħra. 

IĊ-CHAIRPERSON: Se jkollok ċans. Ħalli nibdew pass pass. Nitolbok tgħidilna x’inhuma d-dokumenti li għandek, u sussegwentement tgħaddihomlna. L-ewwel dokument li qed jiġi mgħoddi lilna mis-Sur Vella huwa kopja tal-konvenju datat 28 ta’ April, 2014. 
ONOR. ROBERT ABELA: Ħalli nimxu pass pass.

IĊ-CHAIRPERSON: Onor. Abela, naħseb li qabel ma nagħmlu l-mistoqsijiet ikun tajjeb li jkollna kopja. Għalhekk jien kont se nipproponi li s-Sur Vella jgħaddilna kopja ta’ kollox, nagħmlu kopja mqar tal-konvenju biex b’hekk inkunu nistgħu nagħmlu l-mistoqsijiet dwaru, inkella se nibdew nistaqsu fuq ċerti dokumenti li ħadd minna għadu ma ra. Sur Vella, minbarra l-konvenju għandek xi dokumenti oħra? 

IS-SUR RAYMOND VELLA: Dawn huma l-kopji tal-kuntratti.

IĊ-CHAIRPERSON: Kemm għandek kuntratti?

IS-SUR RAYMOND VELLA: Għandi tmien kuntratti.

IĊ-CHAIRPERSON: Li  huma l-kuntratti kollha? Għax id-darba l-oħra inti kont għedt...

IS-SUR RAYMOND VELLA: Hemm tliet kuntratti oħra li ma rnexxilix nakkwistahom għax meta għamilnihom, in-Nutar kienet pregnant u forsi kienet imħabbta. 

IĊ-CHAIRPERSON: Inti qed tagħtina kopja ta’ tmien kuntratti ta’ bejgħ ta’ partijiet mill-art li tinsab f’San Ġwann u qed tgħidilna li għandek tliet kuntratti li għadhom ma ġewx prodotti. 

IS-SUR RAYMOND VELLA: Dawn it-tliet kuntratti saru fl-istess ġurnata għax huma ta’ familja waħda.

IĊ-CHAIRPERSON: Dak li qed jgħaddilna s-Sur Vella huma kuntratti fl-atti tan-Nutar Alicia Agius datati 19 ta’ Ġunju, 2018.  Is-Sur Vella qed jinforma lil dan il-Kumitat li saret talba formali lin-Nutar sabiex tgħaddilu kopja ta’ tliet kuntratti oħra, però ma laħaqx ġabhom. Għaldaqstant, Sur Vella, inti qed tintrabat sabiex immedjatament kif ikunu fil-pussess tiegħek, dawn il-kuntratti tgħaddihom lil dan il-Kumitat.  (Interruzzjonijiet)

DR. SIEGFRIED BORG COLE:  Onor. Abela, dawk huma t-tliet kuntratti li ġew ordnati fl-istess ġurnata u għadhom mhumiex available.
IĊ-CHAIRPERSON: Kollegi, intom tridu tistaqsu mistoqsijiet speċifikament dwar dawn id-dokumenti? Jew hemm xi mistoqsijiet li tridu tagħmlu qabel, imbagħad se mai...

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Għadna ma rajnihomx; diffiċli tistaqsi dwar xi ħaġa li ma tkunx rajt!

IĊ-CHAIRPERSON: Nistgħu nibagħtuhom biex isiru photocopies u fil-frattemp isiru xi mistoqsijiet oħra li għandhom isiru, jew inkella nistennew sakemm isiru l-photocopies?

ONOR. ROBERT ABELA: Jekk forsi għalissa ssir kopja tal-konvenju nkunu nistgħu  nagħmlu pass.

IĊ-CHAIRPERSON: Se nissospendu ftit din il-laqgħa sakemm isiru kopji tal-konvenju. 

Fit-2:58 p.m. il-Kumitat ġie sospiż u rriżuma ħames minuti wara.

IĊ-CHAIRPERSON:  Se nkomplu bil-laqgħa. Sur Vella, inti ppreżentajtilna dan il-konvenju flimkien ma’ numru ta’ kuntratti.  Baqagħlek xi dokumenti oħra x’tippreżenta? 

IS-SUR RAYMOND VELLA: Le, però xtaqt nagħmel xi kjarifikazzjonijiet dwar dak li ntqal fl-aħħar laqgħa.

IĊ-CHAIRPERSON: Tista’ tibda.

IS-SUR RAYMOND VELLA:  Dwar il-€21,000 li tkellem dwarhom l-Onor. Abela l-aħħar darba qed nippreżenta l-workings kif konna ħdimniha qabel għamilna l-kuntratt. Fil-paġna ta’ wara hemm biċċa mill-kuntratt fejn jingħad għalfejn sar iċ-ċens u jgħid li ċ-ċens sar bi qbil miegħi għax huma kienu jidhru franki.  Quddiem għamilt kif jinħadem iċ-ċens u kif jammonta għal €21,000. 

IĊ-CHAIRPERSON: Sur Vella, ħalli nirrikapitola ħalli min qed jismagħna jkun jista’ jifhem. Ir-Rapport tal-Awditur, fil-konkużjonijiet tiegħu, qal li għad hemm bilanċ ta’ €21,000 li sal-lum għadu ma tħallasx. Sussegwentement, dan il-Kumitat ikkomunika mas-CEO tal-Awtorità tal-Artijiet fejn talbu informazzjoni dwar jekk dan l-ammont ġiex irkuprat u hu nfurmana li sal-lum għadu ma ġiex irkuprat u li se jieħdu passi biex jiġi rkuprat. Issa b’dak li qed tgħid inti, Sur Vella, qed nifhem li qed tikkontesta dawn il-€21,000. 

IS-SUR RAYMOND VELLA: Qed ngħid kif inħadmet is-somma ta’ €21,000 biex jinfdew ruħhom. Kien sar iċ-ċens u hawnhekk qed jgħid li bi ftehim miegħi.

IĊ-CHAIRPERSON: Jiġifieri inti qed tgħid li l-€21,000 m’għandhomx jitħallsu?

IS-SUR RAYMOND VELLA: Hekk hu. 

ONOR. ROBERT ABELA: Inti ppreżentajtilna paġna waħda minn kuntratt li ma nafux liema hu. Minn fejn ġie dan il-kuntratt?

IS-SUR RAYMOND VELLA: Kuntratt ta’ Saydon li sar il-Lands bejn Fekruna Ltd. u l-Kummissarju tal-Artijiet meta għamilna l-permuta. 

ONOR. ROBERT ABELA: Jiġifieri dan huwa l-kuntratt tal-2013? 

IS-SUR RAYMOND VELLA: Iva.

ONOR. ROBERT ABELA: Karta waħda mill-kuntratt tal-2013.

IS-SUR RAYMOND VELLA: Biex spjegajtilkom il-klawsola taċ-ċens fejn qiegħda. Għal daqshekk biss għamiltha din.

ONOR. ROBERT ABELA: Inti x’għamilt? Ħallast ċens? Fdejt ċens?

IS-SUR RAYMOND VELLA: Huma ma kienx fihom ċens. Jekk tħares lejn il-programm fejn hemm immarkat tara li qed jgħid li llum ġie kostitwit ċens biex jinfdew dawk il-€21,000. Meta taħdem it-tabella tagħmel €300 fuq kull biċċa art għal 15-il sena...

ONOR. ROBERT ABELA: Ma tistax tagħtini paġna waħda minn kuntratt u nsegwi! Jien għandi paġna ta’ kuntratt li lanqas naf liema hu. Għandek kopja tal-kuntratt kollu?
IS-SUR RAYMOND VELLA: Le. Dik biss qiegħda mal-kuntratt.

ONOR. ROBERT ABELA: Għax hawnhekk m’hawn xejn minn dak li qed tgħid. Jiġifieri la hawn li ġie mifdi, u lanqas hawn spjegazzjoni. 

IS-SUR RAYMOND VELLA: Jiġi mifdi fl-awment ta’ 15-il sena.

ONOR. ROBERT ABELA: Allura dawk il-€21,000 għaliex ma ħallasthomx lill-Gvern?

IS-SUR RAYMOND VELLA: Għax għamilna ċ-ċens biex nitħallsu bihom.

ONOR. ROBERT ABELA: Jiġifieri qed tgħid qtajthom bil-ħlas taċ-ċens bil-quddiem?

IS-SUR RAYMOND VELLA: Le mhux bil-quddiem.

ONOR. ROBERT ABELA: M’għandix il-kuntratt, għalhekk ma nistax nikkontrolla dak li qed tgħid.

IS-SUR RAYMOND VELLA: Jien poġġejt kollox kif poġġewli. Jien ma nikkmanda xejn.

ONOR. ROBERT ABELA: Għax dan li qed tgħid inti la qablu miegħu l-Internal Audit and Investigations Directorate (IAID) u lanqas l-Awditur Ġenerali. U dawn raw il-kuntratt.

IS-SUR RAYMOND VELLA: Imma daqqilhom dan il-paragrafu jew le?

ONOR CLAYTON BARTOLO: Ħalli nirriferi għall-presentation li kien għamel l-Awditur Ġenerali.  Hemmhekk imkien ma jissemma ċens, anzi hawnhekk qed jgħidilna li: 

“Fekruna Bay property was valued at €4.9 million, lands at San Ġwann and Swieqi were valued at €4.2 million. The difference, €700,424 was offset against amounts due by the company for tax and duty €721,544.”.

Jiġifieri hawnhekk imkien mhu qed jissemma ċens, Sur Vella. Din hija presentation li għamel l-Awditur Ġenerali; nista’ ngħaddihielek. 

IS-SUR RAYMOND VELLA: Fejn naf jien jekk l-Awditur daħalx fuq il-kuntratt!

ONOR. CLAYTON BARTOLO: Mhux ovvja li daħal jekk għamel rapport fuqu!
IĊ-CHAIRPERSON: Sur Vella, l-Awditur, jogħġbok u ma jogħġbokx, qal li għandek bilanċ ta’ €21,000. Inti llum qed tgħid li taf li kien hemm €21,000 inqas, però dawk ma tħallsux mhux għax ġejt taqa’ u tqum, imma għax...

ONOR. ROBERT ABELA: Il-ġimgħa li għaddiet staqsejtek fuq dawn il-€21,000 u għedtli li ma taf xejn dwarhom.

IS-SUR RAYMOND VELLA: Imma semmejtlek iċ-ċens. 

ONOR. ROBERT ABELA: Fuq il-€21,000 qed nistaqsik. Inti għedtli li ma taf xejn dwarhom. Issa llum ġibtilna din il-karta miktuba. L-ewwel nett din il-karta min kitibha u meta? 

IS-SUR RAYMOND VELLA: Dik jien għamilha. Id-darba l-oħra semmejt li dawn kienu ġew squared b’ċens. Jiġifieri meta jsir l-awment u jinfeda ċ-ċens, id-dipartiment se jkun ġabar iktar minn €21,000, fil-fatt se jkun ġabar ftit iktar minn €22,000. 

ONOR. ROBERT ABELA: Imma inti ma tistax taħdem workings bil-lapes u tippreżentahom...

IS-SUR RAYMOND VELLA: Il-workings mhumiex miktubin bil-lapes.

ONOR. ROBERT ABELA: Ma nafx jekk hux biro jew bil-lapes għax photocopy għandi f’idi. 

IS-SUR RAYMOND VELLA: Safejn jagħtu l-mezzi tiegħi.

ONOR. ROBERT ABELA: Tippreżenta paġna waħda ta’ kuntratt...

IS-SUR RAYMOND VELLA: Jien qed noħorġu taħt ġurament li dak huwa parti mill-kuntratt.

ONOR. ROBERT ABELA: Imma jien mhux parti rrid nara, imma rrid nara...

ONOR. JULIA FARRUGIA PORTELLI: Għandek problema ġġibilna dan il-kuntratt, jekk jogħġbok?

IS-SUR RAYMOND VELLA: M’għandi l-ebda problema. 

ONOR. ROBERT ABELA: Jiġifieri kopja tal-kuntratt tat-tpartit tal-2013 li sar qabel l-elezzjoni ma ġibtx?

IS-SUR RAYMOND VELLA: Le. 

ONOR. ROBERT ABELA: U skont int, f’dan il-kuntratt hemm miktub li dan iċ-ċens qed jiġi paċut ma’ dawk il-€21,000?

IS-SUR RAYMOND VELLA: Iva. 

ONOR. ROBERT ABELA: Hemm miktub hekk?  Għax hawnhekk m’hawnx miktub hekk. 

IS-SUR RAYMOND VELLA: Għax il-klawsola tgħidlek kienu liberi u franki bi qbil ma’ Raymond Vella...

ONOR. ROBERT ABELA: Jien mhux hekk qed nistaqsik. Issa tippruvax iddawwar il-kliem. Qed nistaqsik b’mod speċifiku jekk iċ-ċens li ġie mpost bil-kunsens tiegħek ġiex paċut ma’ dawk il-€21,000 jew le fil-kuntratt.

IS-SUR RAYMOND VELLA: Se jiġi paċut meta jinfdew.

ONOR. ROBERT ABELA: Mhux hekk qed nistaqsik. Ftehemtu hekk dakinhar jew le?

IS-SUR RAYMOND VELLA: Iva, hekk ftehemna.

OONOR. ROBERT ABELA: Hemm miktub fil-kuntratt? 

IS-SUR RAYMOND VELLA: Le, m’hemmx miktub fil-kuntratt.

ONOR. ROBERT ABELA: Mela jekk m’hemmx fil-kuntratt ma jeżistix. Hemm miktub hekk jew le?

IS-SUR RAYMOND VELLA: Issa naraw. 

ONOR. ROBERT ABELA: X’jiġifieri “issa naraw”?

IS-SUR RAYMOND VELLA: Nikkontestawha l-Qorti, toqgħodx tikkonfondi. Jien wellejt ċens bi qbil ma’ min qed jixtri...
ONOR. ROBERT ABELA: Inti hawnhekk qlajt paġna waħda minn kuntratt. Issa jien qed nistaqsik: Fil-paġna jew fil-paġni ta’ wara x’imkien hemm miktub li dak iċ-ċens li mpona l-Gvern qed jiġi paċut mat-€22,000...?

IS-SUR RAYMOND VELLA: Ma niftakarx li hemm, imma dak il-paragrafu jitkellem waħdu.

ONOR. ROBERT ABELA: Qed nifhem li m’hemmx miktub hekk.

IS-SUR RAYMOND VELLA: Dak il-paragrafu jitkellem waħdu.

ONOR. ROBERT ABELA: Tista’ tweġibni għad-domanda tiegħi? Qed nifhem li m’hemmx miktub hekk. 

IS-SUR RAYMOND VELLA: Ma nafx jekk hemmx, mhux qiegħed quddiemi.

ONOR. ROBERT ABELA: Imma inti rajtu dan il-kuntratt. Din il-ġimgħa rajtu.

ONOR. JULIA FARRUGIA PORTELLI: Qed tgħid li l-paragrafu jitkellem waħdu u issa qed tgħid ma tafx jekk hemmx. Liema verżjoni hija t-tajba?

IS-SUR RAYMOND VELLA: Issa nġiblek photocopy tiegħu. 

ONOR. ROBERT ABELA: Il-paragrafu jkompli, inti qtajt f’nofsu. M’hemmx miktub.
IS-SUR RAYMOND VELLA: Ma jimpurtax, nitla’ nikkontestahom.

ONOR. ROBERT ABELA: In-nutar li għamiltu l-konvenju għandu... 

IS-SUR RAYMOND VELLA:  Xtaqt nikkjarifika xi ħaġ’oħra.

ONOR. ROBERT ABELA:  Kompli, imbagħad nistaqsik, mhux problema.

IS-SUR RAYMOND VELLA: L-aħħar darba bdejt tgħidli kemm qlajna u ma qlajniex minn dik l-art, għamiltni qisni spekulatur. 

L-ONOR. CLAYTON BARTOLO: Il-kelma “spekulazzjoni” inti għedtha, ħadd ma qalha minn din in-naħa. 

ONOR. ROBERT ABELA: Anzi niftakar tajjeb li għedtlek li min-naħa tagħna l-kwestjoni mhijiex xi qlajt inti, imma x’tilef il-Gvern fil-kwestjoni.  X’taqla’ inti mhuwiex kompitu ta’ dan il-Kumitat. 

IS-SUR RAYMOND VELLA: Inti bdejt issemmi li f’sena qlajt kważi €300,000. Din semmejtha inti kemm-il darba. 

ONOR. ROBERT ABELA: Din toħroġ mill-konvenju. 

IS-SUR RAYMOND VELLA: Anke mill-Minuti toħroġ. Ħalli nurikom din ħalli fil-każ tikkoreġi...

ONOR. ROBERT ABELA: Spjega l-punt li xtaqt tispjega.

IS-SUR RAYMOND VELLA: Jekk tieħu l-ammont tal-art €2.465 miljun...  It-taxxi ta’ meta daret l-art fuqi ħadd ma kkalkolahom.

ONOR. ROBERT ABELA:  Imma dawn mhux parti mill-valur.  Hux hekk?

IS-SUR RAYMOND VELLA: Huma parti mill-valur kieku taħdem il-kalkoli biex toħroġ kemm ġietek. Jew issa se mmorru lura? Minn €3 miljuni tnaqqas €240,000 taxxa ta’ meta tbigħ, tnaqqas il-commission, u tnaqqas il-cost, tiġi €33,000. Kieku kont spekulatur u kelli d-dejn fuqha, kieku mort il-baħar.

IĊ-CHAIRPERSON: Jekk qed nifhem sew, inti qed tgħid li meta erġajt innegozjajt din l-art, qsamtha u begħtha...

IS-SUR RAYMOND VELLA: Mhux qsamtha u begħtha, jien begħtha kollha f’salt. 

IĊ-CHAIRPERSON: ...il-qligħ tiegħek kien ta’...?

IS-SUR RAYMOND VELLA: €33,000.

ONOR. ROBERT ABELA: Jiġifieri inti qlajt €33,000. Mela ħalli nibdew nimxu pass pass. In-nutar li quddiemu ġie ffirmat il-konvenju min kien? 

IS-SUR RAYMOND VELLA: Il-konvenju tal-bejgħ?

IĊ-CHAIRPERSON: Il-konvenju bejnek u bejn is-Sur Portelli.

ONOR. ROBERT ABELA: Il-konvenju li ġie ffirmat sena wara li inti għedt partatt mal-Gvern fejn begħt...

IS-SUR RAYMOND VELLA: Għamilnih mal-Avukat Ian Stafrace u n-Nutar Kirsten Dimech.

ONOR. ROBERT ABELA: Skont ma hawn miktub, fuq dan il-konvenju inti rċevejt €300,000. Ħalli nimxi ma’ dak li hawn miktub hawnhekk.

IS-SUR RAYMOND VELLA: Timmaġina li  hemm ċans li rċevejt iktar?

ONOR. ROBERT ABELA: Għalissa la se ngħid iva u lanqas le. Ħalli nimxi pass pass, imbagħad naslu wkoll għal dak il-punt. Qisek antiċipajtli d-domanda tiegħi. Għal dawn it-€300,000 kif tħallast? Tħallast fi flus? Tħallast b’ċekkijiet?

IS-SUR RAYMOND VELLA: B’ċekk.

ONOR. ROBERT ABELA: Ċekk wieħed ta’ €300,000?

IS-SUR RAYMOND VELLA: Ma niftakarx. Naf li mar il-bank.

ONOR. ROBERT ABELA: Jiġifieri jekk infittxu se nsibu li dawn it-€300,000 ġew trasferiti mingħand Joe Portelli b’ċekk fuq il-kumpanija tiegħek jew fuq ismek. 

IS-SUR RAYMOND VELLA: Fuq il-kumpanija. 

ONOR. ROBERT ABELA: Inti qed tgħid se nsibu ċekk ta’ €300,000.

IS-SUR RAYMOND VELLA: Ma nafx jekk hux ċekk wieħed jew żewġ ċekkijiet. Ma niftakarx.

ONOR. ROBERT ABELA: Però jekk kienx ċekk, jekk kenux tnejn, jew jekk kenux tlieta, jekk ngħoddhom flimkien se nsib li jammontaw għal €300,000. Inti hekk qed tgħid. Naqblu? 

IS-SUR RAYMOND VELLA: Hekk suppost.
ONOR. ROBERT ABELA: Fuq il-kuntratti finali l-pagamenti kif bdew isiru? Mingħand Joe Portelli lilek?  Mingħand min xtara, lilek? Kif saru?

IS-SUR RAYMOND VELLA: Permezz ta’ ċekkijiet. Jien dejjem ma’ Portelli kelli x’naqsam.

ONOR. ROBERT ABELA: U Portelli beda jgħaddilek iċ-ċekkijiet. Jiġifieri jekk infittxu dawn iċ-ċekkijiet se naslu għal dan il-valur ta’ €3 miljun li għalihom inti begħt il-proprjetà. 

IS-SUR RAYMOND VELLA: Kien hemm biċċa li kienu jagħtuh lil min qed jixtri, jiffirmahuli u jgħadduh lili, u biċċa jagħtihuli hu. 

IĊ-CHAIRPERSON: Jiġifieri mhux dejjem se nsibu ċ-ċekkijiet ta’ Portelli. Jista’ ikun li Portelli...

IS-SUR RAYMOND VELLA: Le mhux dejjem, ġieli jagħtuh lilu u hu jagħtih lili.

ONOR. ROBERT ABELA: Jiġifieri skont int, fl-2014 fuq prime area f’San Ġwann li fuqha nbnew 12-il villa, proprjetà li tiswa minimament €3 miljuni, inti qlajt biss €33,000. 

IS-SUR RAYMOND VELLA: Iva.

ONOR. ROBERT ABELA: Hekk qed tgħid bil-ġurament? 

IS-SUR RAYMOND VELLA: Iva. 

ONOR. ROBERT ABELA: U ma kellekx dejn fuqha, jiġifieri ma kellekx pressjoni biex teħles minnha din il-proprjetà.  Hux hekk?

IS-SUR RAYMOND VELLA: Imma ridt inbigħha għax meta għamilt il-permuta flus ridt, imma huma tawni artijiet.

ONOR. ROBERT ABELA: Int ma kellekx pressjoni biex tbigħha l-art ta’ San Ġwann għax ma kellekx dejn fuqha. 

IS-SUR RAYMOND VELLA: Nixtieqek tipprova tispjegali x’inti tgħid.

ONOR. ROBERT ABELA: Inti qed tgħid li qlajt biss €33,000 u jien qed nistaqsik...
IS-SUR RAYMOND VELLA: Jekk l-art ħadtha għolja!?

ONOR. ROBERT ABELA: Mhux hekk qal l-Awditur Ġenerali. 

IS-SUR RAYMOND VELLA: Ħalli ngħidlek jien kemm ħadtha għolja. Jimporta ngħidlek jien kemm ħadtha għolja?

ONOR. JULIA FARRUGIA PORTELLI: Sur Vella, ikkalma ftit. Hawnhekk m’għandniex għalfejn ngħajtu. M’aħniex qegħdin f’xi ground tal-football. Ħu paċenzja. 

IS-SUR RAYMOND VELLA: Ħalli ngħidlek kemm ħadtha għolja jien. Hemmhekk ġietni €818 per square metre. Il-Gvern inqas minn sena ilu biegħ biċċa art kbira f’San Ġorġ b’€625-il metru kwadru, u hija sit kummerċjali, tista’ tibni torri, tista’ tibni lukanda, appartamenti, high rise...

ONOR. ROBERT ABELA: Naqblu li dan mhux jien għedtu imma l-Awditur? 

IS-SUR RAYMOND VELLA: Imma qed ngħidlek jien. 

ONOR. ROBERT ABELA: Naqblu li ma’ dak kollu li qed tgħid inti l-Awditur Ġenerali ma jaqbilx? 

IS-SUR RAYMOND VELLA: Jien ħadtha aktar minn €200 ogħla fil-metru. 

ONOR. ROBERT ABELA: Naqblu li ma’ dak kollu li qed tgħid inti l-Awditur Ġenerali ma qabilx? 

IS-SUR RAYMOND VELLA: Jien ma jinteressanix x’qal l-Awditur. 

ONOR. ROBERT ABELA: Ma jinteressakx x’qal l-Awditur? Imma lilna jinteressana.

IS-SUR RAYMOND VELLA: Imma dak affari tiegħek. 

ONOR. ROBERT ABELA: Naqblu wkoll li l-Awditur Ġenerali  kellu...

ONOR. JULIA FARRUGIA PORTELLI: Jiġifieri l-Awditur m’għandux awtorità? Qed tgħid li ma jinteressakx minnu.
IS-SUR RAYMOND VELLA: Dak inti qed tgħidu.

ONOR. JULIA FARRUGIA PORTELLI: Qed tgħidu inti taħt ġurament. Qed tgħid li ma jinteressakx mill-Awditur.

IĊ-CHAIRPERSON: Ma npoġġux...

ONOR. JULIA FARRUGIA PORTELLI: Sur President, nitlob il-protezzjoni tiegħek. Jien m’għedtx dak il-kliem u nitlob li tieħu passi. 

IĊ-CHAIRPERSON: Is-Sinjur għamel paragun bejn l-art tiegħu u xi tħallas għaliha, mal-art ta’ San Ġorġ. L-Awditur ma daħalx f’dan il-paragun. Jiġifieri meta ngħidu li l-Awditur ma qabilx miegħu, m’aħniex qegħdin inkunu korretti.

ONOR. ALEX MUSCAT: Sur President, hawnhekk se nikkoreġi lis-Sur Vella. 
IĊ-CHAIRPERSON: Għax inkella npoġġu kliem f’ħalq l-Awditur li ma qalx.

ONOR. ALEX MUSCAT: Sur President, is-Sur Vella qed jallega...

ONOR. JULIA FARRUGIA PORTELLI: Sur President, jien qed nitlob apoloġija mingħand is-Sinjur. Hu qal dak il-kliem fuq l-Awditur mhux jien. 

IĊ-CHAIRPERSON: Sur Vella, ħu paċenzja.  

ONOR. JULIA FARRUGIA PORTELLI: Qed tkun aggressiv.

IS-SUR RAYMOND VELLA: Għidli għalxiex imma!

IĊ-CHAIRPERSON: Onor. Farrugia Portelli, x’inhuma l-kliem li sibt oġġezzjoni għalihom?

ONOR. JULIA FARRUGIA PORTELLI: Is-Sur Vella qed jgħid li l-kliem li qal hu fil-konfront tal-Awditur, skont hu għedtu jien, u jien nitolbok, Sur President, sabiex tissospendi l-Kumitat, tisma’ ir-recording u tikkoreġih.

IS-SUR RAYMOND VELLA:  Sur President, jekk jogħġbok, isma’ ir-recording. 

ONOR. JULIA FARRUGIA PORTELLI: Sur President, qed nitolbok tissospendi, tisma’ ir-recording u tieħu deċiżjoni. 

IĊ-CHAIRPERSON: Jiena ma nsibx oġġezzjoni li nissospendi l-laqgħa, però tista’ titlob apoloġija jekk inti attribwixxejt xi ħaġa li ma qalitx l-Onor. Farrugia Portelli? 

ONOR. JULIA FARRUGIA PORTELLI: Mhux għax inftiehem ħażin.  Qal diskors fil-konfront tal-Awditur; kien ċar ħafna.

IĊ-CHAIRPERSON: Naħseb naqblu li f’dan il-pajjiz irid ikollok rispett lejn l-Awditur, u kulħadd għandu rispett lejh, però tista’ ma taqbilx miegħu. Naħseb it-thrust tas-sinjur hi li ma jaqbilx mal-konklużjoni tal-Awditur u jien naħseb li kulħadd għandu dritt ma jaqbilx mal-konklużjoni tiegħu. 

IS-SUR RAYMOND VELLA: U jsiru żbalji wkoll. 

IĊ-CHAIRPERSON: Jistgħu jsiru żbalji u anke tista’ ma taqbilx.

ONOR. JULIA FARRUGIA PORTELLI: Jiġifieri qegħdin naqblu li mhux jiena attakkajt lill-Awditur u li l-kliem m’għedtux jien.

IĊ-CHAIRPERSON: Però naturalment inti ma taqbilx mal-konklużjonijiet tal-Awditur.

IS-SUR RAYMOND VELLA: Qed nipprova nifhmek x’qed tipprova tgħid u ma nistax... 

ONOR. JULIA FARRUGIA PORTELLI: Diffiċli! Il-ġimgħa l-oħra għedtli li gerfixtek u llum qed tgħid li l-kliem li inti attakkajt lill-Awditur bih, għedtu jien! Qed nitolbok apoloġija u biex tirtira l-kliem.

IS-SUR RAYMOND VELLA: Għedli fuqhiex tridni nitlob apoloġija.  Jien taħt ġurament qed ngħid li ma niftakarx li għedtlek hekk.

ONOR. JULIA FARRUGIA PORTELLI: Qed tgħidli li int għedt hekk. 

IS-SUR RAYMOND VELLA: Le, ma niftakarx li għedtlek hekk.

ONOR. JULIA FARRUGIA: Għandek daqshekk problema tiftakar x’għedt ftit sekondi qabel! 

IĊ-CHAIRPERSON: Sur Vella, inti ma taqbilx ma’ dak li kkonkluda l-Awditur. Il-kollega għandha dritt tagħmillek mistoqsijiet, jogħġbok u ma jogħġbokx, u trid tweġibhom, jogħġbok u ma jogħġbokx, u meta tweġibha, jekk jogħġbok, tkunx aggressiv fil-konfront tagħha.  U naħseb li għandek titlob apoloġija jekk kont aggressiv fil-konfront tagħha. 

IS-SUR RAYMOND VELLA: Li kont aggressiv iva, nitlobha apoloġija.

ONOR. JULIA FARRUGIA PORTELLI: Nitolbok tirtira l-kumment li attribwejt lili li jiena m’għedtx. Jien ikkwotajt x’għedt int fil-konfront tal-Awditur. 
IS-SUR RAYMOND VELLA: Semmagħhuli u nitlob apoloġija. 

ONOR. JULIA FARRUGIA PORTELLI: Mela nitlob liċ-Chairman biex isemmagħlu r-recording. Fil-każ irridu nissospendu l-laqgħa.  Ħu paċenzja għamel xogħlok, Sur President. Isma’ dik il-parti u tifhem tajjeb. Jekk ma kontx attent, tismagħha u tifhimha. 

IĊ-CHAIRPERSON: Se nissospendi l-laqgħa sakemm nirregolaw ruħna dwar dan il-punt. 

Fit-3:21 p.m. il-Kumitat ġie sospiż u rriżuma 16-il minuta wara.

IĊ-CHAIRPERSON: Nerġgħu nkomplu din is-seduta. Qabel ma ssospendejna s-Sur Vella qal li huwa ma jinteressahx, ma jaqbilx mal-konklużjonijiet li wasal għalihom l-Awditur. F’dak il-punt, l-Onor. Julia Farrugia Portelli staqsiet lis-Sur Vella jekk huwa ma jimpurtahx mill-Awditur u huwa weġibha: “Dak int qed tgħidu”. 

Bħala fatt, Sur Vella, mhux l-Onor. Farrugia Portelli qalet li m’għandhiex fiduċja fl-Awditur, lanqas ma kienet hi li qalet li int m’għandekx fiduċja fl-Awditur imma huwa int li għedt li ma taqbilx mal-konklużjonijiet tal-Awditur. 

IS-SUR RAYMOND VELLA: Nammetti, iva. 

IĊ-CHAIRPERSON: Mela naqblu li inti bl-ebda mod ma ridt tattribwixxi lill-Onor. Farrugia Portelli li qalitha hi. 

IS-SUR RAYMOND VELLA: Le, ma ridtx nattribwixxi hekk. F’dak il-każ, jekk inftehemt hekk, nitlob apoloġija, anke lill-Awditur għax mhux ma jinteressanix imma ma naqbilx miegħu. 

IĊ-CHAIRPERSON: Tajjeb. Nistgħu nipproċedu. 

ONOR. ALEX MUSCAT: Qabel nipproċedu xtaqt nagħmel korrezzjoni. Proprju qabel ma nqala’ dan il-każ, is-sinjur semma r-rati per square metres. Probabbilment kien qed jisma’ x’qalu fuq Net TV għax fil-fatt dik il-biċċa art li semma hu telqet għal aktar minn €2,500-il metru kwadru. Qed ngħid dan biex inkunu korretti. 
IS-SUR RAYMOND VELLA: Mill-informazzjoni li sibt, 24,000 metru... 

ONOR. ALEX MUSCAT: Mill-informazzjoni li sibt fuq Net TV wasalt għal dik il-konklużjoni. 

IS-SUR RAYMOND VELLA: Le, ma naqbilx miegħek. 

ONOR. ALEX MUSCAT: Tajjeb li ma niżvijjawx u nkunu korretti ma’ xulxin. 

IĊ-CHAIRPERSON: Onor. Muscat, inti se tagħmel id-difiża tal-każ ta’ San Ġorġ? 

ONOR. ALEX MUSCAT: Hekk hu. 

IS-SUR RAYMOND VELLA: 24,000 metru kwadru għal €15-il miljun! 

ONOR. ALEX MUSCAT: €60 miljun. Jekk tisma’ Net TV, iva tgħid li telqet għal daqshekk, imma fil-fatt telqet għal €60 miljun. Qed nikkoreġik. 

IĊ-CHAIRPERSON: Hawn aktar mistoqsijiet? 

ONOR. ROBERT VELLA: Sur Vella, konna wasalna fuq il-punt tal-bejgħ li int għamilt il-konvenju u bdejt tidher fuq diversi kuntratti. 

IS-SUR RAYMOND VELLA: Tat-trasferiment tal-art. 

ONOR. ROBERT ABELA: Sakemm dħalt fil-konvenju, kont bnejt xi ħaġa fuq din il-proprjetà? 

IS-SUR RAYMOND VELLA: Le, xejn. 

ONOR. ROBERT ABELA: Però fuq il-kuntratt tidher li qed tbigħ villa jew diversi vilel. Naqblu? 

IS-SUR RAYMOND VELLA: Plots begħt jien. 

ONOR. ROBERT ABELA:  Plots jew proprjetajiet mibnijin? 

IS-SUR RAYMOND VELLA: Le, plots begħt. 

ONOR. ROBERT ABELA: Inti qed tgħidilna – u issa niġi għall-kuntratti wkoll – li skont ma hemm miktub f’dan il-kuntratt, inti begħt lil Joe Portelli. F’kemm-il plot inqasmet din il-proprjetà? 

IS-SUR RAYMOND VELLA: 12. 

ONOR. ROBERT ABELA: Mela tmienja tajtna l-kuntratt tagħhom, tlieta għad trid iġġibhom u wieħed għad irid isir. Mela skont m’hawn miktub f’dawn il-kuntratti li aħna suppost qegħdin nemmnu, fuq kull plot Joe Portelli qala’ €1,000 għal €2,000. Dak li suppost irridu nemmnu, hux hekk? 

IS-SUR RAYMOND VELLA: X’qala’ hu mhijiex biċċa tiegħi. 

ONOR. ROBERT ABELA: Imma inti kont parti fuq dak il-kuntratt għax iffirmajtu.  Dan kien kuntratt bejn tliet partijiet, inti, Portelli u min kien qed jixtri, u fuq kull kuntratt – għax huwa interessanti li rajtha tiġri minn kuntratt għal ieħor – qed jiddikjara li kien qed ibigħhom għal €1,000 u għal €2,000. 

IS-SUR RAYMOND VELLA: Li hemm miktub,ma niftakarx. 

ONOR. ROBERT ABELA: U li hemm miktub, skont int, hija l-verità.  Hux hekk? 

IS-SUR RAYMOND VELLA: Mhux ovvju! 

ONOR. ROBERT ABELA: Hija l-verità li hemm miktub? 

IS-SUR RAYMOND VELLA: Jekk niżżel €1,000 allura qala’ €1,000, jekk jekk niżżel €1,100 allura qala’ €1,100, jekk… 

ONOR. ROBERT ABELA: Skont int hawn xi ħadd li aħna suppost qed nemmnuh li huwa f’sensih li jixtri proprjetà ta’ €3 miljun biex minnha jaqla’ €12,000!  Dik hi l-verità? 

IS-SUR RAYMOND VELLA: Imma jien kif nista’ nirrispondik dwar x’jaħseb ħaddieħor, jew xi jrid jagħmel ħaddieħor, jew kemm hu kuntent ħaddieħor!? 

ONOR. ROBERT ABELA: Imma inti qbilt la ffirmajtha. 

IS-SUR RAYMOND VELLA: Jien iffirmajt; sakemm niġbor flusi... 

ONOR. ROBERT ABELA: Dik hija l-verità. 

IS-SUR RAYMOND VELLA: Iva. 

ONOR. ROBERT ABELA: Għal kemm inbigħu dawn il-plots wieħed wieħed? 

IS-SUR RAYMOND VELLA: Mhux kollha l-istess għax, pereżempju, hemm minnhom li fihom ix-xtur… 

ONOR. ROBERT ABELA: Skont dak li hemm miktub, hemm li nbigħu inqas minn €200,000... 

IS-SUR RAYMOND VELLA: Hemm ukoll li nbigħu €220,000 u €230,000. 

ONOR. ROBERT ABELA: Jekk naqbdu t-total flimkien kważi kważi bil-kemm iġġib it-€3 miljun. 

IS-SUR RAYMOND VELLA: Le, tiġi eżatt €3 miljun. 

ONOR. ROBERT ABELA: Mela ġejna għall-punt eżatt.  Jiġifieri skont int, int begħt proprjetà ta’ €3 miljun u qed tgħidilna li kulma qlajt huwa €33,000, u dan l-individwu jew kumpanija li inti begħtilha, xtrat proprjetà ta’ €3 miljun u begħetha €3 miljuni, u ma qalgħet xejn minnha, għamlitha għall-amore. 

IS-SUR RAYMOND VELLA: Dak ma jinteressanix minnu. Jien ridt niġbor flusi. 

ONOR. ROBERT ABELA: Imma inti temmen li din hi l-verità? Inti temmen li xi ħadd jixtri proprjetà ta’ €3 miljun u jbigħha bi €3 miljun? 

IS-SUR RAYMOND VELLA: Ma nistax nirrispondi. 

ONOR. JULIA FARRUGIA PORTELLI: Semmejtilna taxxi, bolol, eċċ., jiġifieri telf tkun għamilt. 

IS-SUR RAYMOND VELLA: Jien jinteressani li niġbor il-flus tal-konvenju. 

ONOR. ROBERT ABELA: Però int iffirmajt fuq kuntratt ukoll. 

IS-SUR RAYMOND VELLA: Iva. 

ONOR. ROBERT ABELA: Fil-fatt fuq 12-il kuntratt. 

IS-SUR RAYMOND VELLA: Iva, fuq l-art. 

ONOR. ROBERT ABELA: Allura kont involut fin-negozjati kollha u taf x’qed jiġri. 

IS-SUR RAYMOND VELLA: Le, ma kontx involut fil-kumplament tan-negozjati. 

ONOR. ROBERT ABELA: Mela kif iffirmajt għalihom? 

IS-SUR RAYMOND VELLA: Fit-trasferiment tal-art. 

ONOR. ROBERT ABELA: Imma kont involut fil-biċċa li ffirma Portelli, u anke fil-biċċa li Portelli ffirma ma’ ħaddieħor. 

IS-SUR RAYMOND VELLA: Għax ċedejtlu… 

ONOR. ROBERT ABELA: Ċedejtlu għal €1,000 kull plot. 

IS-SUR RAYMOND VELLA: Le, mhux qed ngħid għall-€1,000, dik biċċa tiegħu. Mela jien supervisor ta’ Joe Portelli! 

IĊ-CHAIRPERSON: Onor. Abela, naħseb li dawn ir-risposti trid teħodhom mingħand is-Sur Portelli mhux mingħand is-Sur Vella.

IS-SUR RAYMOND VELLA: Jien stajt tajtha b’karità kieku ridt. 

ONOR. ROBERT ABELA: Kellek kull dritt li tagħtiha karità. Tkun ħadtha b’karità u terġa’ tagħtiha karità! 

IĊ-CHAIRPERSON: Onor. Abela, dawn ir-risposti jista’ jagħtihomlok is-Sur Portelli. 

ONOR. ROBERT ABELA: Imma jien lis-Sur Vella għandi quddiemi. 

IĊ-CHAIRPERSON: Nissoleċitak li tħarrek lis-Sur Portelli biex iwieġebek għal dawn il-mistoqsijiet. 

IS-SUR RAYMOND VELLA: Jekk jogħġbok tagħmillix mistoqsijiet li suppost jirrispondihom ħaddieħor għax jien m’għandix x’naqsam… 

ONOR. ROBERT ABELA: Qed nistaqsi lilek għax kont parti mill-kuntratt. 

IS-SUR RAYMOND VELLA: Imma ma nistax nirrispondi għal affarijiet li għamel ħaddieħor. 

ONOR.ROBERT ABELA: Ma jimpurtax, ħalli nimxu għal fejn kont involut inti u inti biss. 

Inti taf li mhijiex ir-regola li l-Prim Ministru tal-pajjiż jidħol u jkun qed jagħmel superviżjoni, jiġifieri jkun għassa, u jkun jaf x’qed jiġri f’każ ta’ esproprju. Fil-każ tiegħek, mir-rapport tal-Awditur Ġenerali, jirriżulta li kien hemm l-Onor. Jason Azzopardi li kien qed jissorvelja l-proċess tal-esproprju u l-Prim Ministru ta’ dak iż-żmien, Dr. Lawrence Gonzi. Qrajtha din fir-rapport tal-Awditur Ġenerali, li l-Prim Ministru u l-Kap tas-Segretarjat tiegħu kienu jkunu jafu b’kull pass li kien qed isir? Qrajtha fir-rapport tal-Awditur? 

IS-SUR RAYMOND VELLA: Ma niftakarx, imma jien dejjem mal-Lands kelli x’naqsam. 

ONOR. ROBERT ABELA: Kemm-il darba ltqajt mal-Prim Ministru preċedenti? 

IS-SUR RAYMOND VELLA: Qatt. 

ONOR. ROBERT ABELA: Qatt ma ltqajt mal-Prim Ministru? 

IS-SUR RAYMOND VELLA: Kont insellimlu bħalma għedtlek l-aħħar darba bħalma nsellem lilek. 

ONOR. ROBERT ABELA: Jiġifieri hekk iltqajt mal-Prim Ministru. 

IS-SUR RAYMOND VELLA: Iltqajt mal-Prim Ministru xi erba’ xhur wara l-elezzjoni tal-2013. 

ONOR. ROBERT ABELA: U qabel qatt ma kont iltqajt miegħu? 

IS-SUR RAYMOND VELLA: Li nitkellem miegħu hekk, le. Pereżempju, ngħidlu bonġu jekk inkunu f’xi attività. 

ONOR. JULIA FARRUGIA PORTELLI: Qatt għamiltu emails fejn tilmentaw minħabba forsi… 

IS-SUR RAYMOND VELLA: Lill-Prim Ministru? 

ONOR. JULIA FARRUGIA PORTELLI: Jew lil nies fl-istrutturi tal-Partit Nazzjonalista. 

IS-SUR RAYMOND VELLA: Le. 

ONOR. JULIA FARRUGIA PORTELLI: U lil-Lands? 

IS-SUR RAYMOND VELLA: Il-Lands kont nibgħat email lis-Sur Schembri biex nagħmlu laqgħa għax ġieli kienu jgħaddu erba’ xhur biex nagħmlu laqgħa. Jien ilħaqt tliet diretturi. 

ONOR. CLAYTON BARTOLO: Sur Vella, fid-data li hemm fuq ir-Registry of Companies tal-MFSA jidhru żewġ indirizzi għalik li se ngħaddihomlok. Wieħed huwa ta’ villa u l-ieħor huwa ta’ appartament. Dak l-appartament huwa tiegħek, jew kont tgħix fih? 
IS-SUR RAYMOND VELLA: Kont ngħix fih. 

ONOR. CLAYTON BARTOLO: Fil-perjodu bejn l-2012 u l-2013 kont tgħix f’dak l-appartament.  Hux hekk? 

IS-SUR RAYMOND VELLA: Iva. 

ONOR. CLAYTON BARTOLO: Tiftakar meta l-Prim Ministru Lawrence Gonzi ġie jżurek f’dak l-appartament? 

IS-SUR RAYMOND VELLA: Qed ngħid erba’ xhur wara. 

ONOR. ALEX MUSCAT: Qabel l-elezzjoni. 

IS-SUR RAYMOND VELLA: Erba’ xhur wara! 

ONOR. CLAYTON BARTOLO: Jiġifieri wara l-elezzjoni. 

IS-SUR RAYMOND VELLA: Taħt ġurament ngħidlek erba’ xhur, kien dieħel is-sajf. 

ONOR. JULIA FARRUGIA PORTELLI: Jiġifieri mhux iltqajt miegħu kif għedtilna.  Għax dejjem hekk għedtilna. 

IS-SUR RAYMOND VELLA: Ħa nispjega ruħi aħjar.  Il-mara tiegħi kellha oħtha b’diżabilità… 

ONOR. CLAYTON BARTOLO: Dettalji personali m’hemmx għalfejn joħorġu. 

IS-SUR RAYMOND VELLA: Ma jimpurtax. 

ONOR. CLAYTON BARTOLO: Jien ma tlabtekx dettalji personali. 

IS-SUR RAYMONDVELA: Ħalli nagħtikom il-kuntest għax il-bżieżaq tas-sapun idejquni lili. Il-mara tiegħi kellha oħtha b’diżabilità u fil-qasam tad-diżabilità ħadmet ħafna biex waslu fejn waslu u dak iż-żmien kien hemm Dr. Lawrence Gonzi, mingħalija meta kien Ministru tal-Politika Soċjali, iltqajna miegħu jien u l-mara u staqsietu: “Kif inti? Ejja niltaqgħu darba d-dar”. 

ONOR. JULIA FARRUGIA PORTELLI: Imma Dr. Lawrence Gonzi kien ministru responsabbli mill-politika soċjali ħafna snin qabel. 

ONOR. CLAYTON BAROTLO: Ma kienx ministru responsabbli mill-politika soċjali meta kien Prim Ministru.  Dan kien ħafna snin qabel. 

IS-SUR RAYMOND VELLA: Imma l-ħbiberija… (Interruzzjonijiet) Imma jekk tkun tafu! 

ONOR. CLAYTON BARTOLO: Jiġifieri kont tafu, kien hemm ħbiberija.  Tajjeb, qegħdin noqorbu dejjem naqra aktar. 

ONOR. JULIA FARRUGIA PORTELLI: Spjegalna dwar din il-ħbiberija, jekk jogħġbok. 

IS-SUR RAYMOND VELLA: Qed tinterpretawha ħażin. Mhux veru li hekk qed ngħid. 

ONOR. JULIA FARRUGIA PORTELLI: Int qed tgħid li hemm ħbiberija. Spjegalna din il-ħbiberija x’inhi. 

ONOR. ALEX MUSCAT: Sur Vella, filli għedtilna li qatt ma ltqajt mal-Prim Ministru... 

IS-SUR RAYMOND VELLA: Mhux jien, il-mara. 

ONOR. JULIA FARRUGIA PORTELLI: Spjegalna għax qed tgħid li kien hemm ħbiberija. 

IS-SUR RAYMOND VELLA: Imma wara l-elezzjoni. 

ONOR. ALEX MUSCAT: Imma dan ġie għandek id-dar. 

IS-SUR RAYMOND VELLA: Imma wara l-elezzjoni. U jien se ngħidlek le, meta ssemmiet anke fil-Parlament!? 

ONOR. ALEX MUSCAT: Int għedtilna li ma tafx. 

ONOR. JULIA FARRUGIA PORTELLI: Jien għedt li rajtu xi darba u xejjirtlu l-Belt. 

ONOR. ALEX MUSCAT: Inti għedt li xejjirtlu. 

IS-SUR RAYMOND VELLA: Qabel dejjem hekk konna nsellmu lil xulxin. 

IS-SUR RAYMOND VELLA: Imma wara l-elezzjoni. 

ONOR. ALEX MUSCAT:  Għaliex ġie għandek id-dar? 

ONOR. CLAYTON BARTOLO: Tiftakar ma’ min ġie għandek? 

IS-SUR RAYMOND VELLA: Mal-mara. 

ONOR. CLAYTON BARTOLO: Mal-mara jew ma’ Paul Borg Olivier li kien is-Segretarju Ġenerali tal-Partit Nazzjonalista? 

IS-SUR RAYMOND VELLA: Mal-mara ġie. 

ONOR. JULIA FARRUGIA PORTELLI: U ġie jiekol id-dar?  Stedintu għall-ikel id-dar? 

IS-SUR RAYMOND VELLA: Mal-mara. Jekk trid tkun taf, lil Paul Borg Olivier naħseb ili aktar minn ħames snin ma nkellmu. 

ONOR. CLAYTON BARTOLO: Mill-2013 ‘l hawn għaddew aktar minn ħames snin, jiġifieri bejn wieħed u ieħor hemmhekk qegħdin, Sur Vella! 

ONOR. ALEX MUSCAT: U meta ġie għandek l-ex Prim Ministru Lawrence Gonzi ma kellimtux fuq din l-art. 

IS-SUR RAYMOND VELLA: Żgur li le. 

ONOR. ROBERT ABELA: Imma għax kienet lesta u ġewwa! 

IS-SUR RAYMOND VELLA: Jidher li ma tafux sewwa lil Dr. Lawrence Gonzi. 

ONOR. ROBERT ABELA: Ħa ngħidlek jien x’għamilt! Inti taf x’għamilt! 

ONOR. JULIA FARRUGIA PORTELLI: Tafu aktar minna għax għandek ħbiberija. 

ONOR. ALEX MUSCAT: Għandek ħbiberija miegħu, tafu sewwa, mela għedilna inti. 
ONOR. ROBERT ABELA: Spjegali kif esproprju… 

IS-SUR RAYMOND VELLA: Onorevoli, jien qed ngħid hekk mhux għax kont nafu sewwa, imma għax qatt ma smajt affarijiet bħal dawn fuqu. 
ONOR. JULIA FARRUGIA PORTELLI: Imma qed tgħidilna li kellek ħbiberija. 

ONOR. ROBERT ABELA: “Bħal dawn” xiex? 

IS-SUR RAYMOND VELLA: Ta’ ħbiberija u affarijiet bħal dawn. Qatt ma smajt… 

ONOR. JULIA FARRUGIA PORTELLI: Inti għedtilna li għandek ħbiberija mhux jien!   (Interruzzjonijiet) Sur President, kull darba jagħmel statement u jgħid li għedtu jien! 

IS-SUR RAYMOND VELLA: Le, mhux veru. 

ONOR. JULIA FARRUGIA PORTELLI: Qiegħed taħt ġurament.  Iġġegħelnix nibgħat ir-recording għand il-Pulizija. (Interruzzjonijiet) 

IĊ-CHAIRPERSON: Onor. Farrugia Portelli, ħa nitkellem jien issa, jekk jogħġbok! Kull min qed jismagħkom titkellmu qed jifhem, għax qed jiġi mplikat hekk, li dan huwa każ li fih Dr. Lawrence Gonzi tħammeġ u li abbuża mill-poter.  Hekk qegħdin timplikaw. 

ONOR. ROBERT ABELA: Aħna qed ngħidu li kien involut direttament.  Ara xi jgħid ir-rapport tal-Awditur! 

IĊ-CHAIRPERSON:  Nista’ nikkonferma jien...

ONOR. ROBERT ABELA:  U int mhux għal kulħadd taħlef! (Interruzzjonijiet) 

IĊ-CHAIRPERSON: Imisskom tistħu tippruvaw timplikaw lil Dr. Lawrence Gonzi li huwa xi farka korrott bħalma hu korrott il-Gvern li tagħmlu parti minnu intom. 

ONOR. ALEX MUSCAT:  Aħna ma nistħu qatt nagħmlu xogħolna.

IĊ-CHAIRPERSON:  Imisskom tistħu timplikaw lil Dr. Lawrence Gonzi bħala persuna li b’xi mod ikkorrompa ruħu f’dan il-każ. 

ONOR. ALEX MUSCAT:  M’intix se twaqqafna milli nagħmlu xogħolna.

ONOR. ROBERT ABELA: Ħallina nagħmlu xogħolna. 	

ONOR. ALEX MUSCAT: Sur Vella, kun onest.  Int qed tgħid – ħalli tkun on the record ċara u tonda – li inti – u hawnhekk qiegħed taħt ġurament –... (Interruzzjonijiet) 

ONOR. ROBERT ABELA: L-Onor. Jason Azzopardi qalu dan id-diskors mhux jien! 

ONOR. ALEX MUSCAT: ...li l-Prim Ministru ġie għandek wara l-elezzjoni u mhux qabel. 

IS-SUR RAYMOND VELLA: Le, wara l-elezzjoni. 

ONOR. ALEX MUSCAT: Jekk ngħidlek li l-ex Prim Ministru Lawrence Gonzi ġie għandek meta kien għadu Prim Ministru qabel l-elezzjoni tal-2013, xi tgħidli? 

IS-SUR RAYMOND VELLA: Taħt ġurament ngħidlek li le, ma ġie qatt għandi u qatt ma tkellimna ras imb’ras. 

ONOR. ROBERT ABELA: Jien qed noġġezzjona li ċ-Chairperson tal-Kumitat qed jipprova jixħet kliem li mhux minnu! Se ngħid x’qal l-Awditur Ġenerali, mhux x’qed ngħid jien.  Fir-rapport tiegħu, l-Awditur qal:

“The Minister MFCC stated that he had never met the Director Fekruna Ltd.”,

dan x’qal Jason Azzopardi, u mhux x’għedt jien. Imbagħad kompla jgħid:

“...the Minister MFCC indicated that the OPM was coordinating and following the process.”

Mela dan kien proċess li sar miegħek, Sur Vella,  li kien qed jiġi koordinat, kontra kull prassi, mill-Uffiċċju tal-Prim Ministru. Dan ġie kkollaborat by the Minister MFEI, il-Ministru Tonio Fenech, li kkonferma li l-OPM: 

“...was overseeing the process and that the Prime Minister, the Head of Secretariat OPM, the Policy Coordinator OPM and the Principal Permanent Secretary were regularly updated with developments on the matter.”.

Mela dan mhux qed ngħidu jien, imma qed jgħidu l-Awditur Ġenerali! (Interruzzjonijiet)

IĊ-CHAIRPERSON: Allura xiex?!

ONOR. ROBERT ABELA: Li dan kien proċess koordinat mill-Uffiċċju tal-Prim Ministru, li fih il-Prim Ministru kien involut b’mod dirett u kien qed jiġi aġġornat b’mod regolari. Ara fejn il-Prim Ministru qattx jidħol f’esproprju ta’ proprjetà!

ONOR. CLAYTON BARTOLO: Sur Vella, fl-opinjoni tiegħek għalfejn il-Prim Ministru, skont l-Awditur Ġenerali, daħal f’dan il-każ?!

IS-SUR RAYMOND VELLA: Mhux aħjar tistaqsi lilu? Mela lili!

ONOR. CLAYTON BARTOLO: Int hawn quddiemna! Inti x-xhud!

IS-SUR RAYMOND VELLA: Mela jien nista’ nirrispondi għal x’jagħmel ħaddieħor? (Interruzzjonijiet)

ONOR. ROBERT CUTAJAR: Jien nixtieq nerġa’ nistaqsi lill-Onor. Abela għax ftit tas-sekondi qabel... (Interruzzjonijiet)

ONOR. ROBERT ABELA: Qrajtlek!

ONOR. ROBERT CUTAJAR: Però inti implikajt...

ONOR. ROBERT ABELA: X’implikajt? Qrajtlek! 

ONOR. ROBERT CUTAJAR: Agħtini ċans!

ONOR. ROBERT ABELA: Trid insemmagħlek ir-recording?!

ONOR. ROBERT CUTAJAR: M’għandix problema. Jekk trid naħlu l-ħin... Onor. Abela, b’diskorsok tajt l-impressjoni lil min qed isegwi, li Lawrence Gonzi b’xi mod kellu xi mano in pasta. Dak li għadek kif qrajt inti assolutament... (Interruzzjonijiet)

ONOR. ROBERT ABELA: L-Awditur Ġenerali qal li kien involut!

ONOR. JULIA FARRUGIA PORTELLI: Nifhem li l-Onor. Cutajar huwa eċitat għax kien fl-istess Segretarjat mal-Onor. Prim Ministru. Forsi jrid jiġi rikużat l-Onor. Cutajar! Forsi jaf affarijiet li għad irridu nkunu nafu! (Interruzzjonijiet)

ONOR. ROBERT CUTAJAR: Assolutament!

ONOR. ROBERT ABELA: Onor. Cutajar, naqralek x’qal l-Awditur Ġenerali?

ONOR. ROBERT CUTAJAR: Onor. Farrugia Portelli m’għandi l-ebda problema li jien niddikjara li kont naħdem ma’ Lawrence Gonzi! Huwa ta’ unur għalija li ħdimt ma’ raġel fuq l-irġiel, u ma niġux f’dan il-Kumitat... (Interruzzjonijiet)

ONOR. JULIA FARRUGIA PORTELLI: Kont issegwih dan il-każ, Onor. Cutajar?

ONOR. ROBERT CUTAJAR: ...nippruvaw nimplikaw xi ħaġa li għal numru ta’ snin qatt ma rnexxielkom... (Interruzzjonijiet)

ONOR. ROBERT ABELA: L-Awditur Ġenerali qalha! 

ONOR. ROBERT CUTAJAR: Ma qalx hekk!

ONOR. ROBERT ABELA: Mela x’qal?

ONOR. ALEX MUSCAT: Onor. Cutajar, inti segwejtu dan il-każ?

ONOR. ROBERT CUTAJAR: Imkien ma implika li kellu mano in pasta! (Interruzzjonijiet)

ONOR. ROBERT ABELA: X’tifhem inti b’“mano in pasta”?

ONOR. ROBERT CUTAJAR: Kien qed jiġi updated!

ONOR. ROBERT ABELA: X’tifhem biha?  Jien qrajt x’qal l-Awditur Ġenerali!

ONOR. JULIA FARRUGIA PORTELLI: Onor. Cutajar, il-frażi “mano in pasta” ħadd ma wżaha!

ONOR. ROBERT CUTAJAR: Biex jifhmuna n-nies hemm barra!

ONOR. JULIA FARRUGIA PORTELLI: Naħseb li tkun diċenza li tirrikuża ruħek minn din il-Kamra, being li inti kont taħdem fl-istess żmien li l-OPM kien jiddiskuti dan il-każ!

ONOR. ROBERT CUTAJAR: Jien qatt ma dħalt fil-każ! Assolutament!

ONOR. ROBERT ABELA: Le? X’kariga kellek dak iż-żmien fis-Segretarjat?

IĊ-CHAIRPERSON: Ħudu paċenzja, jekk tridu tistaqsu mistoqsijiet... (Interruzzjonijiet)

ONOR. JULIA FARRUGIA PORTELLI: Le, issa la daħal għaliha, jkompli... (Interruzzjonijiet)

IĊ-CHAIRPERSON: Għandkom iktar mistoqsijiet għax-xhud?

ONOR. ALEX MUSCAT: Iva. Sur Vella, inti għedt lill-Onor. Cutajar bħala kostitwent tiegħek... Qatt tkellimt miegħu fuq dan il-każ?

IS-SUR RAYMOND VELLA: Ma’ min?

ONOR. ALEX MUSCAT: Mal-Onor. Cutajar.

IS-SUR RAYMOND VELLA: Ma tantx kien faċli tkellmu wisq lill-Onor. Cutajar!

ONOR. ALEX MUSCAT: Ma kienx reachable?

IS-SUR RAYMOND VELLA: Le, ma tantx kien.

ONOR. JULIA FARRUGIA PORTELLI: Xi darba xxejjirlu fit-triq, kif għedtilna li kont tagħmel lill-Prim Ministru?

IS-SUR RAYMOND VELLA: Insellmu lil xulxin, mela.

ONOR. JULIA FARRUGIA PORTELLI: S’hemmhekk?

ONOR. ALEX MUSCAT: Qatt ma għenek fuq dan il-każ?

IS-SUR RAYMOND VELLA: Lanqas qatt! Taħt ġurament qed ngħidha! Jien ma nsejtx li qiegħed taħt ġurament.

ONOR. ROBERT ABELA: Din hija xi ħaġa li għadni ma nistax nifhimha. L-esproprju ta’ art hija xi ħaġa li l-Gvern jagħmilha b’mod regolari f’leġiżlatura, għal diversi raġunijiet. Hawnhekk kellna sitwazzjoni – u dak li bdejt nirriferi għalih iktar qabel jien, sakemm ma daħalx il-President tal-Kumitat u qaleb ta’ taħt fuq dak li bdejt ngħid jien – fejn l-ogħla uffiċjali tal-Gvern – il-Prim Ministru, il-Kap tas-Segretarjat tal-Prim Ministru, l-Uffiċċju tal-Prim Ministru, il-policy coordinator tal-Prim Ministru, il-Principle Permanent Secretary jiġifieri l-Kap taċ-Ċivil, l-Onor. Jason Azzopardi – qegħdin isegwu b’mod dirett dan il-każ. X’interess kien hemm? Dak li qed nistaqsik! Sempliċi ħafna d-domanda tiegħi!

IS-SUR RAYMOND VELLA: Taf li qed tagħtini sorpriża tgħidli li dak it-tim kollu kien qed isegwi l-każ tiegħi!?

ONOR. ROBERT ABELA: Aħseb u ara jien meta qrajt x’qal l-Awditur Ġenerali! Hekk jirriżultalu, bil-ġurament, lill-Awditur Ġenerali!

IS-SUR RAYMOND VELLA: Il-aħwa tiegħi! Qed tagħtini sorpriża b’dawn in-nies kollha li semmejt! Ma ħallejtx lil xi ħadd barra hux?

ONOR. ROBERT ABELA:  Dak x’qal l-Awditur Ġenerali mhux x’qed ngħid jien!

IĊ-CHAIRPERSON: Hawn aktar mistoqsijiet?

ONOR. JULIA FARRUGIA PORTELLI: Sur Vella, mill-aħħar seduta li kellna hawnhekk,  issottomettejthom l-accounts tal-kumpanija tiegħek?

IS-SUR RAYMOND VELLA: Le, għadni le.

ONOR. JULIA FARRUGIA PORTELLI: X’qed tistenna?

ONOR. ROBERT ABELA: Kemm qiegħed b’lura?

DR. SIEGFRIED BORG COLE: Sur President, qed jagħmlu l-istess domanda tal-aħħar darba... (Interruzzjonijiet)

ONOR. ALEX MUSCAT: Jitkellem ix-xhud.

IĊ-CHAIRPERSON: Le, jista’ jitkellem l-avukat. Daqqu l-4:00 p.m. u l-Onor. Robert Cutajar se jkollu jitlaq minn dan il-Kumitat biex imur għall-ħin tal-mistoqsijiet parlamentari fil-Plenarja, però jien naħseb li xorta nistgħu nkomplu. L-Onor. Debono qiegħda tgħidli li ma tistax tibqa’ aktar tard mill-4:20 p.m. għax għandha mpenji oħra. 

ONOR. JULIA FARRUGIA PORTELLI: Imbagħad tiġi waħdek! Aħna naqblu li nieqfu dak il-ħin.

IĊ-CHAIRPERSON: Jiġifieri fl-4:20 p.m. massimu, naġġornaw.

ONOR. ALEX MUSCAT:  Naqblu.

ONOR. JULIA FARRUGIA PORTELLI: Staqsejt lis-Sur Vella jekk l-accounts tal-kumpanija pubblikahomx, u qalli li għadu le. X’inhi l-problema?

IĊ-CHAIRPERSON: Onor. Farrugia Portelli, ix-xhud għandu dritt li ma jweġibx mistoqsijiet jekk b’xi mod ikun se jinkrimina ruħu, fis-sens li jekk inti ma tissottomettix... Biex tinkrimina ruħek tista’ tkun qtilt, u tista’ tkun ma ssottomettejtx xi ħaġa mar-reġistru tal-kumpaniji. Jekk ix-xhud jidhirlu li b’xi mod jew ieħor bir-risposta tiegħu jkun qiegħed jinkrimina ruħu b’reat bħal dan li qed nispjega, ċjoè li ma ssottomettiex dokument mar-Registry of Companies, allura hu jista’ jagħżel li ma jweġibx. Kellna diversi drabi f’seduti oħra ta’ dan il-Kumitat fil-leġiżlatura l-oħra, fejn xhieda ġew hawnhekk u ma wieġbux mistoqsijiet fuq affarijiet ħafna u ħafna iktar serji minn dik li ma tissottomettix l-accounts.

ONOR. ROBERT ABELA: Jien naħseb li hija serja li ma tippreżentax audited accounts, partikolarment meta l-income tal-kumpanija kien ġej minn fondi pubbliċi!

IĊ-CHAIRPERSON: Imma jista’ jagħżel li ma jweġibx!

ONOR. ALEX MUSCAT: Sur President, f’daqqa waħda qisek qed tieħu l-pożizzjoni tal-avukat tax-xhud. Ma naħsibx li dan huwa r-rwol tiegħek.

IĊ-CHAIRPERSON: Le, imħallef fil-qorti jista’ jwissik u jgħidlek li għandek dritt ma tweġibx. Sur Vella... (Interruzzjonijiet)

ONOR. ALEX MUSCAT: Jiġifieri qed tgħidlu biex ma jweġibx?

IĊ-CHAIRPERSON: Sur Vella, jekk inti, b’xi mod jidhirlek li b’dak li se tgħid qed tinkrimina ruħek, inti għandek id-dritt li ma tweġibx. Naturalment, għandek id-dritt li twieġeb ukoll, però ovvjament dak li tgħid jista’ jintuża kontra tiegħek. Agħmillu l-mistoqsija, Onor. Farrugia Portelli.

ONOR. JULIA FARRUGIA PORTELLI: Il-mistoqsija saret u s-Sur Vella wieġeb li ma ppreżentax l-accounts.

DR. SIEGFRIED BORG COLE: Jagħżel li ma jweġibx.

ONOR. ROBERT ABELA: Għaliex?

DR. SIEGFRIED BORG COLE: Għax jista’ jinkrimina ruħu. Din hija ċara u tqajjmet anke l-aħħar darba.

ONOR. CLAYTON BARTOLO: Sur Vella, inti hawnhekk ppreżentajtilna konvenju wieħed, u tmien kuntratti. Hemm iżjed konvenji li saru?

IS-SUR RAYMOND VELLA: Jekk taqra l-konvenju, tifhem biżżejjed! Il-konvenji għamilhom lil min begħt jien.

ONOR. CLAYTON BARTOLO: Hawnhekk qed niddibattu fuq l-art. Irrispettivament mill-persuni nvoluti, hemm iżjed konvenji li saru fuq din l-art?

IS-SUR RAYMOND VELLA: Jien m’għamiltx aktar konvenji.

ONOR. CLAYTON BARTOLO: M’iniex qed nistaqsik jekk għamiltx inti iżjed konvenji, imma qed nistaqsik jekk sarux iżjed konvenji fuq din l-art.

IS-SUR RAYMOND VELLA: Jien m’għamiltx iktar konvenji. Ma nistax nirrispondi...

ONOR. CLAYTON BARTOLO: Taf jekk hemmx iżjed konvenji?

IS-SUR RAYMOND VELLA: Ma nafx! Mela jien naf x’għamel ħaddieħor? Meta tbigħ biċċa art u żżomm id-dritt għal terza persuna, jekk jagħmel konvenju se jiġi jgħidlek?! Junior wisq il-mistoqsija!

ONOR. JULIA FARRUGIA PORTELLI: Ħu paċenzja, Sur President... (Interruzzjonijiet) (Għajjat) Intimidazzjoni din!

ONOR. CLAYTON BARTOLO: Iż-żejjed kollu żejjed, Sur President! Ix-xhud is going way beyond his limit!

ONOR. ROBERT ABELA: Lili, jekk tgħidli junior fit-tgerfix, ngħidlek li nieħu pjaċir b’dak il-kumpliment! Intom jidher li professjonisti fit-taħwid! Għalhekk wasaltu fejn ridtu! (Interruzzjonijiet) 

IS-SUR RAYMOND VELLA: “Aħna” min, Onor. Abela?

ONOR. ROBERT ABELA: Donnok qed titkellem... (Interruzzjonijiet)

IS-SUR RAYMOND VELLA: “Aħna” min?

ONOR. ROBERT ABELA: Inti għedtlu “junior”.

IS-SUR RAYMOND VELLA: U skużajt ruħi miegħu!

ONOR. ROBERT ABELA: Għaliex kont qed tgħidlu “junior”?

IS-SUR RAYMOND VELLA: Għax meta tbigħ biċċa art u żżomm id-dritt ta’ terza persuna... (Interruzzjonijiet)

ONOR. CLAYTON BARTOLO: Il-mistoqsija fhimtha sewwa inti, Sur Vella!

ONOR. ROBERT ABELA: U żgur! U tiddikjara €1,000 qligħ fuq il-kuntratt!

IS-SUR RAYMOND VELLA: Dak x’għamel ħaddieħor mhux jien!

ONOR. CLAYTON BARTOLO: Jew inkella €30,000 qligħ! Min jagħmel 1% qligħ fuq proprjetà bħal dik!?

ONOR. ROBERT ABELA: Qisu hawn xi ħadd jaqla’ €1,000 fuq plot!

ONOR. CLAYTON BARTOLO: Mela twelidna l-bieraħ!

ONOR. ROBERT ABELA: Fuq proprjetà ta’ €3 miljun, naqilgħu €1,000 fuq kull plot mit-12! Mhux hekk?!

IĊ-CHAIRPERSON: Sur Vella, hawnhekk kulħadd qed jagħmel xogħlu, taqbel u ma taqbilx. Mhuwiex aċċettabbli li tagħmel labelling b’xi mod jew ieħor lil xi ħadd li qed ipoġġi fuq dan il-Kumitat. Apprezza li hawn kulħadd jiġi jagħmel xogħlu. Veru li mhux kulħadd jogħġbok u mhux kulħadd jistaqsik il-mistoqsijiet li tixtieq...

ONOR. CLAYTON BARTOLO: Nifhem li m’aħniex qed nogħġbuh!

IĊ-CHAIRPERSON: ...però m’għandek ebda dritt li tipprova tagħmel labelling, pożittivament jew negattivament, lil xi ħadd mill-Membri. Jista’ jkollok opinjonijiet kemm trid, però...

ONOR. JULIA FARRUGIA PORTELLI: Jintimida u jgħajjar, mhux jagħmel labelling! In-nies hemm barra, bil-kelma “label” ma jifhmu xejn! Jgħajjar u jintimida kollegi li qed jagħmlu xogħolhom qiegħed!

IĊ-CHAIRPERSON: Mela ħa nispjega l-inċident x’kien. Is-Sur Vella rrifera għal mistoqsijiet li kienu qed isirulu bil-kelma “junior”.

ONOR. ROBERT ABELA: Le, mhux għall-mistoqsija!

ONOR. CLAYTON BARTOLO: Għalija rrifera! Diżrispett kbir!

IĊ-CHAIRPERSON: Jien għalija mhux aċċettabbli li l-kollega tgħidlu junior! Il-kollega qed jagħmel xogħlu. Nitolbok titlob skuża.
IS-SUR RAYMOND VELLA: Diġà tlabtu skuża.

IĊ-CHAIRPERSON: Daqshekk. Aktar mistoqsijiet?

ONOR. ALEX MUSCAT: Sur Vella, inti qed tallega li fuq dan id-deal mort minn taħt.

IS-SUR RAYMOND VELLA: Meta kienet se ssir permuta ridt nitħallas bil-flus imma ma kienx possibbli għax il-Gvern ma kellux flus u qaluli biex nieħu artijiet. Ladarba jien ridt flus, jekk kont se nbigħha at cost price ukoll kien biżżejjed; ippruvajt inkopri l-ispejjeż tal-aġent.

ONOR. ROBERT ABELA: Sur Vella, inti għedt li xtaqt flus fl-espropju. Taf li l-liġi kienet tagħtik id-dritt li titlob flus?

IS-SUR RAYMOND VELLA:  Imma lili qaluli li l-Gvern m’għandux flus.

ONOR. ROBERT ABELA: Apparti għandux flus jew le, inti kellek żewġ għażliet: jew tirrifjuta l-esproprju, jew titlob flus. Għaliex ma mortx għal kumpens fi flus kif jagħmel kulħadd?

IS-SUR RAYMOND VELLA: Għax il-Gvern ma kellux flus.

ONOR. JULIA FARRUGIA PORTELLI: Jiġifieri tlabt flus?

ONOR. ROBERT ABELA: X’jiġifieri l-Gvern ma kellux flus?

IS-SUR RAYMOND VELLA: Qaluli li l-Gvern m’għandux flus.

ONOR. JULIA FARRUGIA PORTELLI: Għamilt talba bil-miktub għall-flus?

IS-SUR RAYMOND VELLA: Le.

ONOR. JULIA FARRUGIA PORTELLI: Bil-fomm.

IS-SUR RAYMOND VELLA: Kont għamiltha fil-bidu tal-meetings fil-Lands meta kien hemm rappreżentant tat-Teżor. 

ONOR. ROBERT ABELA: Naqblu li l-Gvern la seta’ u lanqas ipprova jisfurzak tpartat?
IS-SUR RAYMOND VELLA: Jien l-aħħar darba għedt li l-parir li tani l-avukat kien biex ma nippruvax neħodha mal-Gvern għax kont qiegħed taħt il-mannara tal-esproprjazzjoni.

ONOR. ROBERT ABELA: Iva, imma għall-esproprju kellek kull dritt titlob flus, u jekk ma taqbilx mal-valur stajt mort quddiem il-Land Arbitration Board. Naqblu?

IS-SUR RAYMOND VELLA: Le, dik ma nafhiex.

ONOR. ROBERT ABELA: Ma tafhiex? 

ONOR ALEX MUSCAT: L-avukat ma kienx tak dak il-parir?

ONOR. ROBERT ABELA: Kif ma tafhiex? Għandek avukat jiggwidak il-ħin kollu!

IĊ-CHAIRPERSON: Hu qed jgħid li l-avukat tiegħu tah parir biex jagħmel dak li għamel. Ma naħsibx li huwa sew...

ONOR. JULIA FARRUGIA PORTELLI: Però qed jgħid li għamel it-talba għall-flus bil-fomm!

IĊ-CHAIRPERSON: Se mai iqum l-avukat tiegħu u jgħid li mhux veru li tah dan il-parir!

ONOR. ALEX MUSCAT: Sur President, qisek qed tieħu l-pożizzjoni tal-avukat tiegħu!

IĊ-CHAIRPERSON: Le, jien irrid inkun ġust lejn il-kollega avukat tiegħu, li huwa kollega tagħna lkoll, għax mhux sew li intom tistaqsu dwar il-parir li tah l-avukat! Hu qed jgħid li...

ONOR. ALEX MUSCAT: M’aħniex qed niddubitaw, imma qed nagħmlu mistoqsijiet!

IĊ-CHAIRPERSON: Hu qed jgħid li qagħad fuq il-parir tal-avukat. L-avukat seta’ tah parir tajjeb, seta’, mingħajr ebda diżrispett, tah parir...

ONOR. ALEX MUSCAT: Għalfejn qiegħed twaqqafna milli nagħmlu mistoqsijiet?

IĊ-CHAIRPERSON:  M’iniex qiegħed nipprova nwaqqafkom, imma tippruvawx...

ONOR. ROBERT ABELA: Imma ma jippruvax ibellagħhielna li ma tahx parir li jista’ jitlobhom xi flus għax ma nemminhiex!

DR. SIEGFRIED BORG COLE: Onor. Abela, żgur li tajtu parir biex ma mmorrux il-Land Arbitration Board.

ONOR. ROBERT ABELA: Mela seta’ jmur il-Land Arbitration Board! La tajtu parir biex ma jmurx allura ddiskutejtuha!

DR. SIEGFRIED BORG COLE: Però fil-parir għedtlu biex jinsiha! Kollega naħseb li taf għaliex għedtlu hekk, hux hekk?

ONOR. ROBERT ABELA: Ma nafx għaliex. Jien kelli diversi każijiet u naf li huwa bord li jaħdem! Kien hemm interess li jmur għal proprjetà!

ONOR. JULIA FARRUGIA PORTELLI: Tista’ tgħidilna min qallek li m’hemmx flus!

IS-SUR RAYMOND VELLA: Sur President, qed inħoss li biex tiġi xhud hawnhekk trid tkun avukat b’dawn it-tip ta’ mistoqsijiet dwar x’tgħid il-liġi u jekk nafx “dik” u l-“oħra”! Mela jien avukat?

IĊ-CHAIRPERSON: Inti wieġeb dak li taf! Jekk ma tafx, tista’ tgħid li ma tafx!

IS-SUR RAYMOND VELLA: Imma x’ħin inwieġeb li ma nafx, terġa’ ssir id-domanda għat-tieni u t-tielet darba, imdawwra ftit!

IĊ-CHAIRPERSON: U jekk tibqa’ ssir l-istess domanda, għandek dritt li twieġeb bl-istess mod!

ONOR. ROBERT ABELA:  And I’m fine with that! M’għandix problema. Tidher ċar li taf l-affarijiet tiegħek!

ONOR. ALEX MUSCAT:  Sur Vella, jidher li inti ntiż fuq l-art. Inti qed tgħid li... 

IS-SUR RAYMOND VELLA: M’iniex intiż fuq l-art. Dik kienet l-ewwel biċċa xogħol li għamilt jien, jiġifieri m’iniex intiż.

ONOR. ROBERT ABELA: M’intix intiż? Però daħħalt applikazzjonijiet ta’ seba’ sulari quddiem il-Planning Authority (PA) fuq din il-proprjetà.

IS-SUR RAYMOND VELLA: Allura ntiż?

ONOR. ROBERT ABELA: Ma pproponejtx xi żvilupp tal-ħabba gozz, imma sulari sea front, dawra tond...

IS-SUR RAYMOND VELLA: Ħa ngħidlek kemm jien intiż u tgħidli għalfejn begħtha b’dak il-prezz.

ONOR. ROBERT ABELA: U bnejt illegalitajiet? Kellek enforcements fuqha l-proprjetà?

IS-SUR RAYMOND VELLA: Ma niftakarx.

ONOR. ROBERT ABELA: Ma tiftakarx lanqas? Tridx naqralek x’qal l-Awditur Ġenerali dwar li kellek enforcements?

IS-SUR RAYMOND VELLA: Ta’ meta kellna l-gate u x’naf jien. Imma dik għaddiet.

ONOR. JULIA FARRUGIA PORTELLI: Imma saret.

IS-SUR RAYMOND VELLA: Mela lil kriminal li mar il-ħabs nagħtuh ċans fis-soċjetà, ma noqogħdux ngħajjruh b’dawn l-affarijiet...

ONOR. ROBERT ABELA: Lanqas m’għedtilna li parti sew minn din il-proprjetà, li ġibt €5 miljun tagħha, xtrajtha mingħand il-Gvern b’€34,000! Lanqas m’għedtilna!

IS-SUR RAYMOND VELLA: Fakkarni ftit u nirrispondik.

ONOR. ROBERT ABELA: Fejn trid ma tiftakarx!

IS-SUR RAYMOND VELLA: Fakkarni ftit.

ONOR. ROBERT ABELA: Naqralek? Mhux €34,000 kont xtrajtha parti sew mill-proprjetà mingħand il-Gvern li mbagħad esproprjahielek wara?

IS-SUR RAYMOND VELLA: Kemm ilu?

ONOR. ROBERT ABELA: Donnok qed tiftakar issa!
[bookmark: _GoBack]IS-SUR RAYMOND VELLA: Jekk tagħtini d-dati nipprova niftakar.

ONOR. ROBERT ABELA: Għidli inti għax donnok qiegħed tiftakar naqra naqra. Aqra r-rapport tal-Awditur Ġenerali għax jgħidha. Fil-kas nibda nfakkrek ħaġa ħaġa.

ONOR. CLAYTON BARTOLO: Sur Vella, inti għadek kif għedtilna li m’intix intiż f’dawn l-affarijiet. Minn hawnhekk joħroġ ukoll li inti għandek kumpanija oħra li kont direttur fiha: Dominian Trading Ltd. C12615. Din il-kumpanija x’inhu l-main object tagħha fuq il-memorandum and articles? Jiġifieri x’tagħmel din il-kumpanija?

IS-SUR RAYMOND VELLA: Import and trading.

ONOR. CLAYTON BARTOLO: Mhux veru. Il-main object tagħha huwa building of garages...

IĊ-CHAIRPERSON: Sur Vella, x’kienet tagħmel din il-kumpanija?

ONOR. CLAYTON BARTOLO: Jien qed nistaqsik għalxiex twaqqfet.

ONOR. JULIA FARRUGIA PORTELLI: Jiġifieri kont tesporta l-garaxxijiet?

ONOR. CLAYTON BARTOLO: Din twaqqfet to carry out works in the building industry, including... Qed tiġi hawnhekk tgħidilna taħt ġurament li m’intix intiż meta għandek kumpanija oħra li kienet tagħmel dak ix-xogħol! Kif tista’ tiġi hawnhekk... Bl-ikbar rispett lejk, qed tipprova tiżvijja lil dan il-Kumitat! Din hija informazzjoni pubblika!

IĊ-CHAIRPERSON: Sur Vella, qed jgħidlek li inti għandek kumpanija oħra li għandha l-għan ewlieni tagħha l-bini tal-garaxxijiet. Tista’ tgħidilna effettivament din il-kumpanija kenitx qed tibni l-garaxxijiet, jew kenitx qed tagħmel import and trading kif għedt?

IS-SUR RAYMOND VELLA: Import and trading, u madwar 24 sena ilu kont bnejt xi tliet garaxxijiet. Dak kollox. Ma nafx kemm għandha x’taqsam mal-affari tal-lum!

ONOR. ROBERT ABELA: Mal-kredibiltà għandha x’taqsam!

IS-SUR RAYMOND VELLA: Il-livell kont naħsbu ħafna ogħla.

IĊ-CHAIRPERSON: Sur Vella, żomm l-opinjonijiet tiegħek, għalik, ma nerġax ngħidlek! Dawn l-opinjonijiet ta’ għolja jew mhux daqstant għolja ta’ dan il-Kumitat żommhom għalik! Anke jekk jikkondividuha ħafna nies, żommha għalik!

ONOR. ROBERT ABELA: Skużi, Sur President?

IĊ-CHAIRPERSON: Anke jekk jikkondividu dik l-idea ħafna nies, dawk l-opinjonijiet iżommhom għalih!

ONOR. ROBERT ABELA: Skont fuq min! 

ONOR. CLAYTON BARTOLO: Hemm ħafna nies hemm barra li għandhom idea ċara!

ONOR. ALEX MUSCAT: Sur Vella, qed nifhmu sew li inti tħoss li minn dan id-deal inti mort ħażin?
IS-SUR RAYMOND VELLA: Mort kif hemm stipulat u miktub.

ONOR. ROBERT ABELA: Jiġifieri €1.2 miljun minn fuq!

ONOR. ALEX MUSCAT: Dan ir-rapport qed jgħid li inti mort minn fuq ħafna!

IS-SUR RAYMOND VELLA: Kulħadd jgħid li jrid!

ONOR. ALEX MUSCAT: Inti kif tħossok li mort minn dan id-deal?

IS-SUR RAYMOND VELLA: L-istima tiegħi kienet ta’ €6,750,000 tal-post li ħadli l-Gvern, u tawni €5 miljun biss, anzi, €4.9 miljun.  Jiġifieri mort ħażin ħafna!

ONOR. ALEX MUSCAT: X’ħadlek eżatt il-Gvern f’metraġġ? Tiftakar kemm kienet kbira l-art tiegħek?

IS-SUR RAYMOND VELLA: Le, ma niftakarx.

ONOR. ALEX MUSCAT: Hawnhekk hawn miktub, u ovvjament m’iniex qed nikkontesta lill-Awditur, li l-Gvern ħadek 1,400 metru kwadru.

IS-SUR RAYMOND VELLA: Jekk hemm miktub hekk, allura hekk hu.

ONOR. ALEX MUSCAT: Almenu taf x’ħadt? Inti ħadt biċċtejn art, biċċa l-Kappara u biċċa s-Swieqi jew il-Madliena, f’dawk l-akkwati.

IS-SUR RAYMOND VELLA: Bla veduta u tista’ tgħolli żewġ sulari. Xejn iżjed!

ONOR. ALEX MUSCAT: Però taf x’ħadt. Kemm kienet kbira l-art tal-Kappara?

IS-SUR RAYMOND VELLA: 3,000 metru.

ONOR. ALEX MUSCAT: U tal-Madliena?

IS-SUR RAYMOND VELLA: 2,500 metru?

ONOR. ALEX MUSCAT: Qed nifhem sew li l-Gvern ħadlek b’1,400 metru kwadru, u tak lura b’5,600 metru kwadru? Kulma tak il-Gvern kien fabbrikabbli? Jiġifieri stajt tibnih?

IS-SUR RAYMOND VELLA: Waħda naf żgur li iva u l-oħra naħseb li fabbrikabbli wkoll.

ONOR. ALEX MUSCAT: Ma taħsibx li fil-verità inti mort minn fuq ħafna b’dan id-deal?

IS-SUR RAYMOND VELLA: Mela inti tagħmel like with like kif qed tinterpretaha inti? L-1,500 metru taf kif kienu? Kienu surrounded by sea! Vapur fuq il-blat kien! L-isbaħ ponta li hawn f’Malta! Timmaġina li dik tiswa’ daqs għalqa bla veduta u xejn, ġo wied!?

ONOR. JULIA FARRUGIA PORTELLI: Il-widien huma sbieħ ukoll!

ONOR. ALEX MUSCAT: Inti għandek l-opinjoni tiegħek u għandek kull dritt għaliha, però l-għelieqi li ħadt qed tgħid li huma fabbrikabbli. Il-Gvern ħadlek 1,400 metru kwadru li kienu sarulek fabbrikabbli wkoll, u tak lura in return 5,600 metru kwadru fabbrikabbli! U inti qed issostni li mort minn taħt!

IS-SUR RAYMOND VELLA: Mort minn taħt għax il-post tiegħi ma kienx rispettat skont l-istima li kelli.

IĊ-CHAIRPERSON: Aktar mistoqsijiet? Irridu nippruvaw nagħlqu within four minutes.

ONOR. ALEX MUSCAT: Fil-każ nieqfu hawn illum... (Interruzzjonijiet) M’għandix problema.

IĊ-CHAIRPERSON: Jekk baqgħalkom erba’ minuti, jew għaxar minuti, nagħlquh, imma jekk baqgħalkom sagħtejn oħra... (Interruzzjonijiet)

ONOR. ALEX MUSCAT: Fil-kas nieqfu hawn u nirriżervaw id-dritt li nerġgħu nitolbu lis-Sur Vella jidher quddiem il-Kumitat.

IĊ-CHAIRPERSON: Grazzi ħafna, Sur Vella. Nitolbok toħroġ mill-Kamra. Il-Kumitat qiegħed jiġi aġġornat...

ONOR. ROBERT ABELA: Sur President, aħna kellna t-tieni xhud għal-lum li huwa l-Onor. Jason Azzopardi.

ONOR. JULIA FARRUGIA PORTELLI: Baqgħalna sitt minuti, jiġifieri nistgħu ngħajtulu.

IĊ-CHAIRPERSON: Aħna qbilna li se nieqfu fl-4:20 p.m.

ONOR. JULIA FARRUGIA PORTELLI: Sitt minuti oħra.

IĊ-CHAIRPERSON: Jien naf li l-Onor. Jason Azzopardi qiegħed fil-Kamra għax kellu xi mistoqsijiet parlamentari, u jekk huwa lest minnhom nitolbu jinżel hawnhekk.

ONOR. JULIA FARRUGIA PORTELLI: Sitt minuti ma naħluhomx!

IĊ-CHAIRPERSON: Għas-seduta tal-lum kien intalab li jkun preżenti wkoll l-Onor. Jason Azzopardi. L-Onor. Jason Azzopardi qiegħed jinfurmani li kien hawnhekk fis-2:30 p.m....

ONOR. ROBERT ABELA: Jien ma rajtux.

IĊ-CHAIRPERSON: Imma jien rajtu.

ONOR. ROBERT ABELA: Rajtu? 

IĊ-CHAIRPERSON: Iva, rajtu u kelli komunikazzjoni miegħu.

ONOR. ROBERT ABELA: Jien s’issa ma nafx li talab li jiġi skużat.

IĊ-CHAIRPERSON: L-Onor. Jason Azzopardi kien qiegħed hawn fil-ħin li kien imsejjaħ biex isirulu l-mistoqsijiet... (Interruzzjonijiet)

ONOR. ROBERT ABELA: Toħroġ mill-Minuti din? F’xi ħin semmejtha din?

IĊ-CHAIRPERSON: Le, ma semmejthiex.

ONOR. ROBERT ABELA: Issa qed nisimgħuk issemmiha. La hija minuted u lanqas xejn. Hija sorpriża għalija din!

IĊ-CHAIRPERSON: Għaxar minuti ilu sar ftehim li din is-seduta llum tieqaf fl-4:20 p.m....

ONOR. ROBERT ABELA: Xi ftehim sar?

ONOR. JULIA FARRUGIA PORTELLI: Fil-ħin li għajjatna lix-xhud kien għad baqa’ seba’ minuti u aħna xtaqna nużawhom!

ONOR. ROBERT ABELA: Kieku kien qiegħed hawnhekk stajna nibqgħu għaddejjin u konna nagħmlu l-ewwel għaxar minuti. Jekk trid, nistgħu nibqgħu għaddejjin, mhux problema.

IĊ-CHAIRPERSON: Ma nistax nibqa’ għaddej.

ONOR. ROBERT ABELA: Għaliex?  Ma jridx jiġi jaqaw?!

IĊ-CHAIRPERSON: L-Onor. Jason Azzopardi se jiġi u jixhed f’dan il-Kumitat, però mhux aktar minn kwarta ilu sar ftehim bejn il-Membri ta’ dan il-Kumitat li fl-4:20 p.m. se tieqaf is-seduta, u peress li issa huma l-4:19 p.m....

ONOR. ROBERT ABELA: Xi ftehim hu?!

ONOR. JULIA FARRUGIA PORTELLI: Fadal tliet minuti!

ONOR. ROBERT ABELA: Ilna għaxar minuti nistennew! U le!

IĊ-CHAIRPERSON: Peress li l-Onor. Jason Azzopardi bħalissa qiegħed fil-Plenarja għall-ħin tal-mistoqsijiet, jien se niddikjara din il-laqgħa magħluqa u naġġorna... (Interruzzjonijiet)

ONOR. ROBERT ABELA: Jiġifieri mhux ġej biex jixhed?

ONOR. JULIA FARRUGIA PORTELLI: Baqa’ żewġ minuti! Aħna kellna dritt inkunu nafu li mhux ġej.  Jekk ix-xhud ma jkunx se jidher, kif jiġri fil-qrati, kellu jirrikuża ruħu, jippreżenta ċertifikat jew ir-raġuni għalxiex mhux se jiġi. Bl-istess argument nistgħu nagħmlu erba’ seduti oħra nistennew, jgħaddi l-ħin dejjem b’xi skuża...

ONOR. ROBERT ABELA: Darba għax qiegħed l-Amerika, jew fejn qal li qiegħed...
ONOR. JULIA FARRUGIA PORTELLI: Illum seta’ għadda l-mistoqsijiet parlamentari lil ħaddieħor!

ONOR. ROBERT ABELA: Minn fejn joħroġ li fl-4:20 p.m. kellna nieqfu?

ONOR. JULIA FARRUGIA PORTELLI: Għamilna ftehim... (Interruzzjonijiet)

ONOR. ROBERT ABELA: Imma seta’ għamel għaxar minuti!

IĊ-CHAIRPERSON: Jekk tgħidli li ma ftehemniex li fl-4:20 p.m. nieqfu, allura ngħid li veru qed inkunu diżonesti!

ONOR. ROBERT ABELA: Ma fhimtekx mela. Biżżejjed kien hawn għaxar kuntratti li kelli naqrahom issa għax ġabuhom issa!

IĊ-CHAIRPERSON: Ma ġara xejn. 

ONOR. ROBERT ABELA: Il-ftehim kien li x-xhud kellu jgħaddilna l-kuntratti minn qabel, imma ma ġabhomx. (Interruzzjonijiet) 

IĊ-CHAIRPERSON: Naċċetta l-iskuża tiegħek, però li tgħidli li ma ftehemniex li fl-4:20 p.m...

ONOR. ROBERT ABELA: Ma jimpurtax. Stajna għamilna għaxar minuti u ma ġiex!

IĊ-CHAIRPERSON: Xorta mhux qed tkun korrett!

ONOR. ROBERT ABELA: Ma ġiex!

ONOR. JULIA FARRUGIA PORTELLI: Kien jaf li kien imsejjaħ bħala xhud u l-mistoqsijiet parlamentari seta’ għaddihom lil ħaddieħor.

IĊ-CHAIRPERSON: Le, skużani ftit.

ONOR. JULIA FARRUGIA PORTELLI: X’jiġifieri le? Aħna se nibqgħu dejjem nipposponu s-seduti tal-Kumitat għax ikollu l-mistoqsijiet parlamentari?! L-Onor. Jason Azzopardi kuljum ikollu mistoqsijiet parlamentari!

IĊ-CHAIRPERSON: Onor. Farrugia Portelli, inti taf kemm huma importanti l-mistoqsijiet parlamentari.

ONOR. JULIA FARRUGIA PORTELLI: Dażgur li huma importanti!

IĊ-CHAIRPERSON: Meta inti tkun qiegħda f’dan il-Kumitat u titlaq fil-Plenarja għall-mistoqsijiet parlamentari, u tagħmel sew, jien ma noqgħodx ngħidlek...

ONOR. JULIA FARRUGIA PORTELLI: Mela nagħmlu seduta apposta filgħodu biex ikun jista’ jitla’ jixhed l-Onor. Jason Azzopardi. (Interruzzjonijiet) Inti qed tgħidilna li kont taf li mhux se jiġi għax għandu l-mistoqsijiet parlamentari u xorta laqqajt il-Kumitat fil-ħin tas-seduta! 

IĊ-CHAIRPERSON: Onorevoli, dan l-argument tiegħek kien ireġi kieku għamilna s-seduta waqt il-ħin tal-mistoqsijiet parlamentari. Inti taf biżżejjed li din is-seduta m’għamilnihiex fil-ħin tal-mistoqsijiet, imma għamilniha fis-2:30 p.m., li mhux il-ħin tal-mistoqsijiet parlamentari. Fis-2:30 p.m. hu kien qiegħed hawnhekk. 

Għaldaqstant issa jien qed niddikjara din il-laqgħa tal-lum magħluqa. Naqblu li nagħmlu laqgħa oħra tal-Kumitat bħal-lum ġimgħa? Fi x’ħin? Iktar kmieni? Iktar tard? Fis-2:30 p.m. naħseb...

ONOR. ALEX MUSCAT: Nistgħu nikkonfermaw id-disponibilità tagħna iktar tard? Forsi anke nipposponu b’ġimgħa. Worst case scenario, naġġornaw għall-bidu tas-sena.

IĊ-CHAIRPERSON: Il-Kumitat huwa aġġornat għal nhar l-Erbgħa, 5 ta’ Diċembru 2018, fis-2:30 p.m. bil-kontinwazzjoni tad-diskussjoni dwar ir-rapport li ġie diskuss illum. Nirringrazzjakom.

Fl-4:20 p.m. il-Kumitat aġġorna.
